Mensaheng Paskwal
mula kay Patriarka KIRILL ng Moscow at ng Buong Rusya
para sa mga arkipastol, pastol, diyakono, monghe, madre,
at sa lahat ng tapat na anak ng Simbahang Ortodokso ng Rusya

Mga minamahal sa Panginoon — Kagalang-galang na mga Arkipastol, mararangal na mga
pari at diyakono, mga monghe at madre na umiibig sa Diyos, at mga mahal kong kapatid
sa pananampalataya:

SI CRISTO AY MULING NABUHAY!

Sa mga salitang ito na puno ng buhay at dakilang kapangyarihang espirituwal, taos-puso
ko kayong binabati at ipinagdiriwang ang dakila at maningning na kapistahan ng Banal na Paskwa.

Hindi ito isang pangkaraniwang araw lamang. Sa tradisyon ng Simbahan, tinatawag itong
“kapistahan ng lahat ng kapistahan” at “tagumpay ng lahat ng tagumpay”, sapagkat ang Muling
Pagkabuhay ni Cristo ang matibay na saligan ng ating pananampalataya at pag-asa. Sa puso nito
ay ang pagbabagong-anyo at pagpapanibago ng bawat tao, ang liwanag ng walang hanggang
buhay, at bukal ng walang humpay na kagalakan. Sa pamamagitan ng muling pagkabuhay ni
Cristo, nalupig ang pinakamatitinding kaaway ng sangkatauhan — ang kasalanan at kamatayan —
winasak ang hadlang sa pagitan ng Diyos at ng tao, at pinalaya tayo mula sa kapangyarihan ng
kasamaan.

Sa pagluwalhati sa Muling Pagkabuhay ng Tagapagligtas, sinabi ng isang banal na Serbiyanong
obispo, si San Nikolaj (Velimirovi¢) ng Ohrid at Zi¢a: “Ang tagumpay ni Cristo ang tanging
tagumpay na maaaring ipagdiwang ng lahat ng tao, mula sa unang nilalang hanggang sa huli. Ang
lahat ng iba pang tagumpay sa mundo ay naghati at patuloy na naghahati sa sangkatauhan... Subalit
ang tagumpay lamang ni Cristo ang maihahalintulad sa araw na ibinubuhos ang liwanag nito sa
lahat ng nasa ilalim nito.” (Mga Pag-uusap: Ang Ebanghelyo tungkol sa Nagtagumpay sa
Kamatayan)

Ibig sabihin nito, ang bawat taong naghahangad ng kaligtasan — bawat mananampalataya
at tagasunod ni Cristo — ay pinagkalooban ng pagkakataong magtagumpay laban sa kasalanan at
maging, ayon sa sinabi ng Banal na Apostol at Ebanghelista Juan, isa sa mga “mga anak ng Diyos”
(1 Juan 3:1).

Ipinagdiriwang natin ang Paskwa hindi bilang pagtawid mula sa isang lupain patungo sa
isa pa, kahit na ito pa ay ang Lupang Pangako, tulad ng ginawa ng mga sinaunang Hebreo sa
kanilang pagdiriwang ng Lumang Tipang Paskwa bilang pag-alala sa paglaya mula sa pagkaalipin
sa Ehipto. Iba ang kahulugan ng ating Paskwa, sapagkat iniligtas tayo ng Panginoon mula sa
“kadiliman ng kasalanan at anino ng kamatayan” (Lucas 1:79) at iginawad sa atin ang kaharian ng
langit.

“Sa liwanag ng kalayaan dinala ni Cristo ang mga bihag na nawalan ng pag-asa; patungo
sa kalangitang Paraiso ay masayang pinangunahan Niya sila.” (Himno XXXVIII) Ipinapahayag ng
mga salitang ito ni San Efraim ng Siria ang ating malalim na karanasan sa misteryo ng Paskwa —
ang misteryo ng kaligtasan ng tao mula sa impluwensya ng kasamaan. Hindi nawala ang kasamaan,
ngunit natagpuan natin ang paraan, sa pamamagitan ng biyaya ng Diyos, upang ito'y labanan at



mapagtagumpayan sa pamamagitan ng pagsisisi, panalangin, at sa pagtanggap ng Katawan at
Dugo ng Tagapagligtas sa Banal na Eukaristiya. Kaya’t masasabi natin, kasama ng Apostol Pablo,
na: “Siya na muling bumuhay kay Cristo mula sa mga patay ay magbibigay din ng buhay sa ating
mga katawang may kamatayan sa pamamagitan ng Kanyang Espiritung nananahan sa atin.” (Roma
8:11)

Ang Paskwa ni Cristo ay tanda ng ating pagtawid mula sa kabulukan ng mundong ito
patungo sa buhay na walang hanggan kasama ng Diyos — sa pakikiisa sa ating Manlilikha at
Manunubos. Kaya’t habang tayo’y nagagalak kay Jesus na muling nabuhay para sa atin, at may
pasasalamat na “itinataas ang kalis ng kaligtasan” (Awit 116:13), kung saan ipinagkakaloob sa atin
ng Simbahan ang tunay na pagkain at inumin ng kawalang-kamatayan — ang Katawan at Dugo ni
Cristo — ay patuloy at walang pagod nating luwalhatiin ang Panginoon sa pamamagitan ng mga
gawa ng pag-ibig at kabutihan, at sa gayon ay nagpapakilalang tunay na alagad Niya.

At kahit na ang ating mga pagsisikap para sa kabutihan at paglago sa gawain ng Diyos ay
tila maliit na “abulo ng isang balo” (Marcos 12:42), sikapin nating huwag manghina ang ating
matibay na pananampalataya at pag-asa, “sapagkat alam natin na sa Panginoon, hindi nawawalan
ng kabuluhan ang ating paggawa.” (1 Corinto 15:58)

Kaya’t magpuri at magbigay-luwalhati tayo sa Muling Nabuhay na Tagapagligtas, yakapin
natin ang isa’t isa nang may pag-ibig, at ibahagi natin ang walang kupas na galak ng Paskwa sa
bawat taong inilalapit sa atin ng Diyos sa ating paglalakbay sa buhay, na nagpapatotoo sa salita at
gawa na:

TALAGANG MULING NABUHAY SI CRISTO!

